ՀԻՄՆԱՎՈՐՈՒՄ
«Հայաստանի Հանրապետությունում գյուղատնտեսական նշանակության հողերի միավորման (կոնսոլիդացիայի) պետական աջակցության 2023-2025 թվականների ծրագիրը հաստատելու մասին» ՀՀ կառավարության որոշման նախագծի ընդունման
1. Անհրաժեշտությունը
Նախագծի ընդունումը պայմանավորված է Հայաստանի Հանրապետությունում գյուղատնտեսական նշանակության հողերի մասնատվածության մակարդակի կրճատման, արտադրողականության բարձրացման, բերրիության պահպանման ու բարձրացման, ներդրումների ներգրավման անհրաժեշտությամբ։
2. Ընթացիկ իրավիճակը և խնդիրները
Ժամանակակից հողային հարաբերությունների պայմաններում՝ հողերի սեփականաշնորհումից հետո, դրանց մասնատումը մանր հողակտորների բացասական ազդեցություն ունի հողերի լիարժեք և ինտենսիվ օգտագործման վրա։ 
Հողերի մասնատվածությունը տնտեսապես արդյունավետ չէ և դրանց վրա գյուղատնտեսական գործունեություն ծավալելը կապված  է մեծ դժվարությունների, երբեմն էլ` անհաղթահարելի խոչընդոտների հետ։ 
Մասնավորապես, 2014 թվականին իրականացված գյուղատնտեսական համատարած հաշվառման տվյալներով, գյուղատնտեսական հողամասերի միջին տարածքը կազմում է 1.48 հա (սկսած 0.72 հա-ից ՀՀ Արարատի մարզում, մինչև  2.54 հա` ՀՀ Շիրակի մարզում) իրավաբանական անձի կարգավիճակ չունեցող տնտեսությունների համար և 62.57 հա (սկսած 18.38 հա-ից ՀՀ Արարատի մարզում, մինչև 182 հա` ՀՀ Արմավիրի մարզում)` այդպիսի կարգավիճակ ունեցողների դեպքում։ Գյուղացիական տնտեսությունների 45 տոկոսը կազմված են երեք և ավելի հողամասերից, իսկ 20 տոկոսը՝ հինգ և ավելի հողամասերից:
Այս խնդրի լուծումն առավել անհրաժեշտ և կարևոր է դառնում մեր հանրապետությունում քարքարոտ հողերի առկայության պայմաններում։ 
3. Տվյալ բնագավառում իրականացվող քաղաքականությունը
Ներկայումս ՀՀ էկոնոմիկայի նախարարության կողմից իրականացվում է գյուղատնտեսական նշանակության հողերի օգտագործման արդյունավետության բարձրացմանն ուղղված քաղաքականություն՝ համաձայն ՀՀ կառավարության կողմից ընդունված համապատասխան հայեցակարգերի և ծրագրերի։
4. Կապը ռազմավարական փաստաթղթերի հետ․ Հայաստանի վերափոխման ռազմավարության 2050, կառավարության 2021-2026թթ․ ծրագրի, ոլորտային և/կամ այլ ռազմավարություններ  
ՀՀ կառավարության 2019 թվականի դեկտեմբերի 19-ի «ՀՀ գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարությունը հաստատելու մասին» N 1886-Լ որոշման Հավելված N 1-ի 13-րդ կետով սահմանված գյուղատնտեսության ոլորտի գերակայություններից է հողային բարեփոխումները՝ միտված չմշակվող գյուղատնտեսական նշանակության հողերի շրջանառության մեջ ընդգրկմանը, հողօգտագործման արդյունավետության բարձրացմանը և հողերի շուկայի զարգացմանը:
ՀՀ կառավարության 2020 թվականի հունվարի 23-ի N 68-Լ որոշումը․ «Գյուղատնտեսական նշանակության հողերի օգտագործման արդյունավետության բարձրացման հայեցակարգը և միջոցառումների ծրագիրը հաստատելու մասին»։ 
ՀՀ կառավարության 2021 թվականի օգոստոսի 18-ի «Հայաստանի Հանրապետության կառավարության ծրագիրը հաստատելու մասին» N 1363-Ա որոշման 2.4 կետով  նպատակ է դրվել «Խթանել գյուղատնտեսական նշանակության հողերի նպատակային և արդյունավետ օգտագործումը, չօգտագործվող հողերը շրջանառության մեջ դնելու և հողերը խոշորացնելու գործընթացը»։ 
5. Կարգավորման նպատակը և բնույթը
[bookmark: _GoBack]Նախագծի հիմնական նպատակն է հողերի միավորման պետական աջակցության միջոցով խթանել արտադրողականության բարձրացմանը և ինքնարժեքի իջեցմանը, նոր աշխատատեղերի ստեղծմանը, հողերի նպատակային օգտագործմանը և արդյունավետ կառավարմանը, նպաստել գյուղատնտեսության ոլորտում ներդրումների ծավալների ավելացմանը։
Ծրագրով նախատեսվում է 2023-2025 թվականներին պետական աջակցության միջոցով խթանել գյուղատնտեսական նշանակության հողերի միավորմանը։ Մասնավորապես, նախատեսվում է 30 հա և ավելի մակերեսով հողերի միավորման և դրանցում ծրագրով նախատեսված աշխատանքների կատարման համար այդ աշխատանքների ծախսերը փոխհատուցել  դրանց դիմաց շահառումների փաստացի կատարած վճարումների 50%-ի չափով, սակայն ոչ ավելի, քան 200 հա մակերեսով միավորված հողերի վրա կատարված աշխատանքների համար։ Ընդ որում, ակնկալվում է, որ միավորվող հողերի չափը կկազմի 2023 թվականին շուրջ 1000 հա, 2024 թվականին` շուրջ 1500 հա, 2025 թվականին` շուրջ 2000 հա։ 
Նախագծի ընդունման դեպքում 2023 թվականին ծրագրի իրականացման գնահատված արժեքը կկազմի մինչև 1․38 մլրդ դրամ, 2024 թվականին՝ մինչև 2.07 մլրդ դրամ, 2025 թվականին՝ մինչև 2.76 մլրդ դրամ:
6. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ էկոնոմիկայի նախարարության կողմից:
7. Ակնկալվող արդյունքը
Նախագծի ընդունման արդյունքում հնարավորություն կստեղծվի խթանել փոքրածավալ արտադրությունից դեպի ժամանակակից, տեխնոլոգիապես հագեցած, շուկայի զարգացմանը միտված և բարձր ավելացված արժեք ստեղծող գյուղատնտեսության անցումը: Ծրագրի իրագործումը կնպաստի գյուղատնտեսության արտադրողականության բարձրացմանը, համախառն արտադրանքի ավելացմանը և ծախսերի կրճատմանը։
Մասնավորապես, եթե դիտարկենք միամյա մշակաբույսերից կարտոֆիլի արտադրությունը,  ըստ ՀՀ վիճակագրական կոմիտեի տվյալների 2021թ․ կարտոֆիլի 1 հա-ի միջին բերքատվությունը կազմել է 21․2 տ, որն ապահովել է գյուղացիական տնտեսությունների կողմից, որոնց միջին հողակտորը կազմում է 1․1 հա։ Այն դեպքում, երբ մշակությունը իրականացվում է խոշոր հողակտորների վրա (50հա և ավելի) միավոր հողատարածությունից ստացվում է միջինը 35 տ բերք։ Պատճառն այն է, որ այն տնտեսավարողները որոնք մշակում են 50-ից ավել հա հողատարածություններ, մշակությունն իրականացնում են բարձրորակ սերմերով և առավել գիտելիքահեն։ Սակայն դեռևս միամյա մշակաբույսերի դեպքում նորագույն տեխնոլոգիաների ներդրման մակարդակը  բավարար չէ (ոռոգման առաջադիմական տեխնոլոգիաները լայնամասշտաբ չի կիրառվում, որոնց ներդրման դեպքում հնարավոր կլինի ապահովել 1 հա-ից մինչև 50 տ և ավել բերք)։ Այսինքն հողերի խոշորացման, նորագույն տեխնոլոգիաների ներդրման և գիտիքահեն գյուղատնտեսության վարման պայմաններում հնարավոր է շուրջ 2 անգամ ավելացնել համախառն արտադրանքը։
Եթե դիտարկենք այն փաստը, որ 4500 հա-ից 2000 հա-ը ընդհանրապես չի օգտագործվել, ապա ծրագրի շրջանակում օգտագործվելու դեպքում կապահովվի շուրջ 100000 տոննա արտադրանք, իսկ մնացած 2500 հա-ը որը մշակվել է, սակայն ոչ արդյունավետ ապա, ծրագրի շրջանակում մշակվելու դեպքում 50000 տոննայի փոխարեն կարտադրվի 125000 տոննա բերք։ Ընդհանուր առմամբ ծրագիրը կնպաստի 175000 տոննա ավել արտադրանքի ստացմանը։
Դիտարկենք բազմամյա մշակաբույսերից ինտենսիվ այգու մշակությունը, որը հիմնականում խոշոր հողակտորների վրա է մշակվում և ավանդական այգիների նկատմամբ բերքի տակ է անցնում շուրջ 2-3 տարի ավելի շուտ։
Եթե դիտարկենք, որ 4500 հա-ից 2500 հա-ը ավանդական եղանակներով խնձոր է մշակվում, ապա կապահովի 62500 տ արտադրանք, խոշոր հողակտորների և ինտենսիվ տեխնոլոգիաներով մշակության կազմակերպման դեպքում՝ 150000 տ, իսկ մնացած 2000 հա-ը, որը ընդհանրապես չի մշակվել և դիտարկում ենք, որ ծրագրի շրջանակում կմշակվի, ապա կապահովվի շուրջ 120000 տ արտադրանք, արդյունքում ծրագիրը կնպաստի շուրջ 200000 տ ավել արտադրանքի ստացմանը։
Վերը նշված հաշվարկներից պարզ է դառնում, որ ծրագրի իրականացման դեպքում ավելանում է համախառն արտադրանքը, ներդրվում են նորագույն և ռեսուրսախնայող տեխնոլոգիաներ, կրճատվում են արտադրական ծախսերը, բարձրանում է մրցունակությունը և պարենային ինքնաբավությունն ու ավելանում է արտահանման ծավալները, ինչպես նաև արդյունավետ և նպատակային են օգտագործվում հողային ու ջրային ռեսուրսները։

